Dyém 1:1 i Dyém 1:5

Dyém
I Sulat Dyém

Kafaglabat i sulat mda di ku Dyém

Dyém smulat i libru ani, kenen twali Dy-
isas Krayst na satu ulu i dad faglut di syudad
Dyérusalém.

Febe Dyém sulat ani di kdee dad to Dyu faglut di
ku Dyisas. Na sulatan ani, du tdoan i dad to faglut
1 kibola mebe 1 ktola, du fye dile dad to na ale i
dad faglut ku Dyisas Krayst. Na toon fbangal di
katdoan dale, manan ku too nun kafaglutla fitela
fagu di fye kalyakla. Na nun fngewen i dad faglut
gabla di kaflabeé, kasbulaw, kalék to, kafadnan i
dila, kafdag, ktaha nawa, na kdasal.

1 Agu Dyém i salig Dwata na Amugu Dyisas
Krayst.

Smulat agu di kdeeyu dad to Dwata sbalét di
klamang banwe. Toogu gamu fandam.

Idad kaflayam

2Dad flanekgu faglut, ku kel di gamu dee bung
kaflayam fkahyu di nawayu bong klehew, 3 du
gadéyu ku tnayudyu i dad kaflayam tmilew i
kafaglutyu, baling matgal i kafaglutyu, na matnu
i ktayudyu. 4 Fadlug gamu di kagtayudyu, du i
uléan dunan matnuikafaglutyu kel diksikofan, na
landeé gukulangyu.

> Kabay ku nun di gamu kulang i kfulungan
faldam, fye ku mni kenen kfulung mda di Dwata,
du too kenen mlé, du too maye Dwata mlé kfulung

di kdee dad to mni di kenen. ¢ Kabay ku mni gamu
di Dwata nang lwe i nawayu. Kabay fnaglutyu blé
Dwata di gamu i fniyu. Du i to lwe nawan, mgili i
nawan gambet i lwek di tah mahin sansebe i nus.
71to gambet én, nangan fandam ku nun gdawatan
mda di Amuito Dwata, 8 du lwe i nawan, na la
gsalig di kdee dad nimoan.

I klandé na i knun

91 flanekyu di kafaglut mne di klandean, fye ku
too kenen flehew di kafdatah Dwata kenen, 10 na
i flanekyu di kafaglut i nun bong knunan, fye ku
flehew kenen di kafdana Dwata kenen, duitonun
knun mati salngad di bulek di bnas, 11 du di ksut
1 duh, too sé kinitan, na mlanas i bulek, na tatek,
na talana i kafye bawehan. Salngad én to nun
bong knun, du klon too mngabal dalanan tamnu
i knunan, mati kenen na tagakan i kdee.

Idad ktabug

12 Nun kafye di to tmayud di dad tilew kel di
kenen, du ku gamtayud nun untung™ gdawatan,
dunan nawa landeé sen fakang Dwata di dad to
mbong nawa kenen. 13 Kabay ku nun tabug mkel
di satu toigumdaan gamsala, nangan man Dwata
1 tmabug kenen, du la sa fakay tnabug Dwata
mimo sase, nalaan tnabugidad to du fye gamsala
ale. 14 Kabay i fasyat na ftatek i to di sala, dunan
di sasé knayean na én gamfawel kenen. 15 Na di
kagwean i sasé knayean tagamsala kenen, na ku

* 1:12 Satu kubad ani dunan: gdawatan i kyangen, dunan nawa
lande sen i fakang Dwata di dad to mbong nawa kenen.

faknalaman i kton di kagsala, én gukelan di fati
landé gusenan.

16 Taman dad flanekgu kanbonggu nawa,
nangyu fangaw i ktoyu, du la sa ftatek Dwata i
dad to di sala. 17 Du i gumda i kdee fye gdawatito,
dunan di Dwata mimo i kdee mneng di langit, i
kneng gal mgili na slaan maglidung. Kabay Dwata
landé gumgilin, na landé gukulang i kablén. 18 Na
mda di knayean, tagablén di gito falami nawa
fagu di kafaglabatan di gito i kaglut Tnaluan, du
fye gito dad ngaan, mdatah ito fa di kdee dademe
tamgimoan.

I kaflinge na kimo

19 Dad flanekgu kanbonggu nawa, fandamyu
ani. Fye i kdee to mlal flinge Tnalu Dwata, nang
flal tali, na nang flumak flabe, 20 du ku flabe i satu
to, laan gagan mimo i matlu nimo i knaye Dwata.

21 Taman tnagakyu kdee magagya nimo i
knalamyu na dad sasé nimo. Na fdanayu ktoyu di
Dwata, na dnawatyu Tnaluan i fulen di nawayu,
du ani gmagan falwa gamu di dad salayu.

22 Nang gamu alo flinge Tnaluan na la mimen
dun, du ku én nimoyu fangawyu ktoyu. Tooyu
nimen, 23 du i to alo flinge Tnalu Dwata, bay la
mimen gambet i to meye di gumeye alung, 24 na
di kafngen meye i bawehan, di kdaan balingan
glifet kagkah i bawehan. 25 Kabay nun kafye i
kdee nimoitotoo meye di Tnalu Dwata, na mimen
i knaye Dwata déén na fadlug meye dun na la
gamlifet i lingen, bay fkahan di nawan, du too
sikof i knaye Dwata di Tnaluan na gafalwaan dad
to di dad salala.

26 Nun to ké man nawan too faglut kenen? Ku
laan damnan i ktaluan sasé toon fangaw i kton,
na landé gukmamu i kafaglutan. 27 Di kite Maito
Dwata i tlu kafaglut lande gukulangan, dunan
i kifatito i dad ilu na dad balu di kalimala, na
neyeito i ktoito, du fye la kamfit di gito i ksase di
tah tana ani.

2
I kafé dad to landeé

1Dad flanekgu, du tafaglut gamu di too mdatah
Amuito Dyisas Krayst nang gamu malék to naféyu.
2Kaflingengu dun, nun lwe to fusuk di kastifunyu.
Satu to salu déén too nun knun, na landay tmising
blawen, nalamsakitoo fye baweh klaweh, na satu
tolande, salu déénnaiklawehlsakantoolabi. 3Na
ku tooyu nafé i to bong knun, i too fye klawehan,
na manyu di kenen, “Dini i too fye gusudengam,”
bay i manyu di to lande, “Tati ge tadag déén ku
demen sudeng ge dini di saféd bligu,” 4 nun to
tooyu nafé na nunila, na i kalékyu ani mda sa di
sase fandamyu.

> Kabay dad flanekgu kanbonggu nawa, fan-
lingeyu agu. Laké glutnaidadtolandéditahtana
i dad mgalék Dwata, du fye nun too glut knunla,
dunan i bong kafaglutla di kenen? Na laan ale
keé nalék, du fakufan ale di kagotan di fulé duh i
fakangan di to mbong nawa kenen? Hae, too glut
ani. 6 Kabay gamu, balingyu too fdana i dad to
landé. Ise ke dad to i bong knun i too mkut gamu?
Glut sa! Na ale fa i dmalam gamu di muna i dad
to mukum. 7 Na ise dale ke falmo dengeg i mabtas
dagit Dyisas i mfun gamu? Dale sa!

8 En fye nimoyu ku nimenyu i mabtas flalo di
Tnalu Dwata, manan, “Kandoyu i demeyu to sal-
ngad i kakdoyu i gamu kto.” 9 Kabay ku malék
gamu to nafeyu, gamsala gamu, du fagu di klafayu
iflalo Dwata ani gabla gamu fanlayam.

10 Du ku nun to mimen i kdee flalo Dwata,
bay nlafaan balu alo satu salngad ku tanlafaan
i kdee flaloan. 11 Du Dwata i mangman, “Nang
gamu mlafa yaanyu,” na lé kenen i mangman,
“Nang gamu mano.” Taman balu la gamu mlafa i
yaanyu, bay mano gamu to, taglafayuiflalo Dwata
na gamsala gamu.

12Taman tooyu fangeye i kdee ktaluyu na i kdee
nimoyu, du nukumito Dwata fagu di flalo Krayst,
i gmagan falwa gito mda di dad salaito. 13 Du
di kukum Dwata, landé kakdon i to 1a kamdo i
demen to. Kabay i to too kamdo i demen to landé
klikoan di kukum Dwata.

I kafaglut na fye nimo

14 Dad flanekgu, lande gufye i satu to ku
manan faglut kenen di Dwata, bay lande fye
nimoan. Du ise én i kafaglut gafalwa kenen.
15 Kaflingengu dun, ku nun demeyu faglut na too
malima kagkahla, du lande klawehla na landé
knaanla, 16 na aloyu man di dale, “Nangyu fsamuk
i nawayu. Begyu Isak klaweh, du fye la gamu tno
na falbongyu knaanyu fye la gamu bitil,” bay layu
ale tnabeng di klidula, landé gukmamu i kmanyu.
17 Salngad én i kafaglut. Ku nun to mangman
faglut kenen di Dwata, bay landé fye nimoan,
landé gukel i kafaglutan ani.

18 Kabay nun mangman, “Faglut ge, bay deg fye
nimogu.”

Kabay ani timelgu, lande kibo i satu to fite i
kafaglutan ku landé fye nimoan. Taman fitegu
i kafaglutgu fagu di fye nimogu. 19 Na ku faglut
gamu nun alo satu Dwata, too fye sa, bay la sa
gablaan, du balu dad busaw too gmadé ani, na
kankal ale du 1iko ale kenen.

20E, 1a gamu fulung faldam. Kayeyu ke ku fitegu
di gamu, landé gukmamu i kafaglut i satu to ku
la gagin i fye nimoan? 21 Fandamyu Abraham
i gutambulito. Matlu kenen di kite Dwata, di
kimenan kenen di fanan kadsu tingaan Isaak.
22 Tambangal ke di gamu? I kafaglutan na i dad
nimoan too maslalo, na fiten ksikof i kafaglutan
di Dwata fagu di fye nimoan. 23 Taman tagdoho
i man Tnalu Dwata, manan, “Faglut Abraham di
Dwata, na mda di kafaglutan, matlu kenen di
kiten,”* Taman i katlo ku Abraham deme Dwata
sgalak. 24 Taman gadeyu i satu to mbaling matlu
fagu di fye nimoan na la alo mda di kafaglutan.

25 Salngad ku Rahab i mkat lagi.f Balu sasé
nimoan di muna, mbaling kenen matlu di kite
Dwata fagu di fye nimoan, du dnawatan dad to

dek Dyaswaf na tnabengan ale lamwa fagu di satu
dalan, fye la ale gakfe.

* 2:23 Dyénésis15:6 T 2:25 Hibru11:31 ¥ 2:25 Dek Dyaswa
dad to meye i gumlungay i banwe Kanaan gumne Rahab. Na du
gade Rahabidad to ani mda di dad to mgalék Dwata, dnawatan na
bunin fye 1a ale gakfé i dad to di banwen. Tnabengan ale lamwa
fagu di bintana na fgadean dale i fye dalan gumuléla.

26 Taman i kafaglut di Dwata gambet laweh i to.
Du i laweh ku lande nawan, landé gukmamu du
tamati. Salngad én kafaglut, du ku la gagin i fye
nimo, lande gukmamu.

3

I kafaknalamidila

1Dad flanekgu, fye ku la gamu dee maye mbal-
ing dad gal tamdo Tnalu Dwata, du gadéyu gito
dad tamdo mdatah fa kukum Dwata gito di de-
meito la tamdo. 2 Kdeeito gal gamsala. I to lande
gugsalaan di ktaluan, kenen to lande gukulangan,
na gmagan kenen damnan i kton.

3 Fandamyu i kuda, knakangito du fye mimen
balu né i gufsaluito dun, 4 ku demen fandamyu i
bong kafal di mahin, du balu too malbang na gal
sansebe i mgal nus, knean fagu di tukay ulinan,
gagan i to mebe dun, balu ne kayean gufsalu.
5 Salngad én dilaito, du balu too tukay, bay knean,
too fulung fdag gabla di bong gnaganan.

Fandamyu ku tan i kabal gusakuf i dlag mda
alo di tukay dine lifoh. 6 Na i dila salngad i lifoh,
na alel di lawehito fno i kdee sase, du gafalmon
fandam na nawaito. I dilaito too gamsamuk gito
mda di ksutito kel fa di kfatiito, na i gumda i
kgaganan falmo, dunan i mfun lanaw lifoh.

7 Fye fa baling i kdee dad dademe tamgimo di
tah tana, du balu dad kdee bung lmanaf, dad anuk
di bnas, dad fulu di tana, na balu dad nalaf, fakay
fnalam i dad to. 8 Kabay i dila lande to gafnalam
dun, du fno sasé gambet alas i ulad.

9 Fagu di dilaito dnayenito Amuito na Maito
Dwata, na 1é fagu di dilaito fanlagiito i demeito
to tanimo Dwata salngad kenen kagkah. 10 Alo
satu ba gumda i kdayenito Dwata na kaflagiito i
demeito to. Dad flanekgu, la sa fye ku én nimoito.
11 Landeé sfuten gusamfut i fye yéél na féét yéél.
12 Dad flanekgu, layu Imen mite kayu fig baling
munge olib, ku i walad grép baling munge fig, ku
demen yéél mahin mbaling too glut yéél.

I lwe bung kfulung

13 Ku nun di gamu fulung faldam na nun
kaglabatan, fye ku fiten fagu di fye keben i kton,
na di fye nimoan i mda di kafdanaan i kton na
kfulungan. 14 Kabay ku too minga nawayu, na
funayu i gamu knayé, nang gamu fagsala fagu di
kafdagyuikfulungyu, du tmulen gamu kéng. 15Du
1 kfulung manyu én, 1a sa mda di tah langit, bay
mda di tah tana, ise ku mda di Tulus Dwata, bay
baling mda di tulus busaw. 16 Du balu ne i gunun
kinga nawa na kfuna i knaye, nun samuk na kdee
bung sasé nimo.

17Kabay i kfulung mda di tah langit mahal, du i
to nun kfulung mda di Dwata, matlu kenen, lande
ayean sbulaw, nafean i demen to, fdanaan i kton,
fulung kenen kamdo i demen to, tnabengan ale,
la kenen malék to, na laan flingu. 18 Na i dad to
smafye i demen to sduen, too nun fye bungela
mda di nimola, dunan i matlu nimo.

4
I kablé kto di Dwata

1Tan ke gumda i dad kasfatiyu na i dad kasbu-
lawyu? I gumdaan di sase kibalyu i gal sfati i fye
dilam i nawayu. 2Nun dad knayeyu, bay layu gwe
dun, na én gumdayu maye mano fye gfunyu knun
1 demeyu to. Sanbulawyu na sanfatiyu i demeyu
to, bay layu gweé i knayeyu. Layu gwe, du layu fni di
Dwata. 3Na balu fniyu di Dwata, laan blé di gamu,
du sase kafniyu du fsaluyu di sase kibalyu.

4 Tay, gamu dad gal mlafa Dwata, layu ke gade
ku mbong nawayu isase knaye i banwe, 1a mbong
nawayu Dwata, bay balingyu kenen knang? Balu
simto fabtas di nawan i kdee sasé knaye i banwe,
kenen mnang Dwata. 3 Nangyu fandam lande
btas i gman di Tnalu Dwata, manan, “I Tulus
Dwata tafnean di nawaito, kayean ku alo di kenen
gumléito i ktoito.” 6 Kabay gal tni Dwata i kafyen
di gito, du ani i gman Tnalu Dwata,

“Knang Dwata i dad to fdatahla i ktola,
bayidad to fdanalaiktola galan banlé kafye.”

7Taman tooyu fdana na bléyu ktoyu di Dwata.
Na sfati gamu Satanas, na nilan gamu. 8 Fdadong
gamu di Dwata, na fdadong kenen di gamu. Gamu
dad gamsala tooyutnagak dad sasé nimoyu! Gamu
dad lwe nawa di kafaglutyu, tooyu tanlu i fan-
damyu! 9 Fye moon ku fliduyu nawayu, mngel,
na dmalong mda di dad salayu, na nang mulé na
flehew, bay fye baling kudung gamu mda di kyayu.

10 Fdanayu i ktoyu di Amuito Dwata, na fdatahan
gamu.

I kukumidemeyu faglut

11 Dad flanekgu, nang gamu sdalam. Neé i to
dmalam i flanekan di kafaglut ku demen nuku-
man kenen fagu di sasé, salngad ku dnalaman na
nukuman i flalo Dwata. Na ku nukumyu, layu gi-
men dun, bay mbaling gamu dad to mukum dun.
12 Dwata alo mlé i flald, taman kenen alo fakay
mukum. Kenen alo i gafalwa na gafalmo. Kabay
gamu, simto gamu ke, du nukumyu i demeyu to?

Kfukali klawil di tah tana

13 Fanlingeyu agu gamu i mangman gambet
ani, “Duh ani ku demen fayah salu gami di satu
syudad, na mne gami ditu sfali, du sbayad du
mngabal bong filak.” 14 Kabay layu gade ku tan i
mkel di gamu fayah, du salngad gamu i buk, du la
mlo kite dun, kafnge én, lana di mata. 15 Taman
fye fa ku ani i manyu, “Ku knaye Dwata na mto
gami fa, ani nimomi.” 16 Kabay ani, tabaling gamu
fdatah nafdag. Naikafdag gambet anislame sasé.

17 Taman i to gmade i fye nimoan, bay laan sa
nimo dun, i to ani gamsala.

S

I'knunidad to la faglut di ku Krayst Dyisas

1 Na gamu dad to nun bong knun, fanlingeyu
1 mangu. Mngel na dmalong gamu, du mda di
kaflayam fan kel di gamu. 21 dad knunyu mti
malmo, na i dad fye klawehyu mti knaan i dad

ifas. 3 Balu i blawen na salafi mti tnéé na malmo.
Naikalmon gugmade i klomyu, du aloyu santifun

1 knunyu du tagayu di fulé duh. Kabay i tnéé
gafalmo blawenyu na salafiyu salngad i lifoh i
gafalmo gamu. 4 Neyeyu! Nlimbungyu i dad to

faktuyu di tanayu, du layu banlé tadenla. Lingeyu
ke i ugakla? Na i katlo i dad to faktuyu, gafat di
klinge Too Mtulus Dwata i Amula. 5 Gamu dad
to nun bong knun, di knéyu di tana ani, lande
knun i gukulangyu, na fno i nawayu i kdee bung
knayeyu. Tafabuyu i ktoyu salngad i baka fabu,
bay laan gade tabang tnaté. ¢ Balu i dad to lande
sala nukumyu ale di sala, na nun dademe i la
gmagan msen i ktola tafnatiyu.

I kfatan i kasfulé Dyisas

7Taman dad flanekgu faglut, fantahayu nawayu
kel di kasfulé Amuito Dyisas. Fandamyu i ktaha
nawa i to mule, du fatanan kel di nun ulé i dad
fulen, du fatanan i ulen i ftabo na i fbunge dun.
8 Na ganbetyu i dad to mule, fantahayu nawayu
fatan i kasfulé Amuito Dyisas Krayst. Fangalyu i
ksaligyu di kenen du tamdadong i kasfuléan.

9 Na dad flanekgu, nang gamu sablé sala, du
fye 1a nukum gamu Dwata. Du i Mukum tadéén
di ba takab! 10 Dad flanekgu, fandamyu i nimo
dad tugad Dwata i dekan tmulen Tnaluan, na
ganbetyu i ktaha nawala tmayud di kaflayamla.
11 Gadeito nun kafye i dad to én, du tagamtayud
ale di kdee kaflayamla. Talingeyu sa gabla di ku
Dyob, too dee kaflayam kel di kenen, bay knean
gamtayud. Na tagadeyu ku tan i kafye blé Dwata
kenen di kakubuidad tilew, du Amuito Dwata fno
nawan i kakdo.

12 Dad flanekgu, mdatah di kdee, ku makang
gamu, nang gamu smafa. Nang gamu smafa fagu
dilangit, di tana, ku demen balu tan di kfakangyu.
Kabay dnohoyu i manyu, ku mayé gamu, manyu,

“Hae,” na ku la, manyu, “La,” du fye la gamu
nukum Dwata.
I kdasal

13 Ku nun di gamu mlidu, fye ku dmasal kenen
di Dwata. Ku nun di gamu lehew, fye ku mlin-
gag kenen dmayen Dwata. 14 Ku nun di gamu
fandas fye ku fatlon i dad ulu di dad faglut, du
fye dnasalla kenen na nihokla kenen fngalo fagu
di dagit Amuito Dyisas Krayst. 15 Du i kdasalla
ani, gagin i kafaglutla, gafgulé i to ani, du fangulé
Dwata, na nlifetan i dad sasé mgimoan. 16 Taman
stulen gamu gabla di gugsalayu, na sdasal gamu,

du fye mgulé gamu. Du i dasal i to matlu bong
gnaganan.

17 Fandamyu Ilaydya tugad Dwata di muna fa,
alo kenen to salngad gito. Kabay too kenen dmasal
di Dwata, fye 1a mulen, na 1a sa mulen di klo i tlu
fali tnga. 18 Na di kafnge tlu fali tnga 1éman dmasal
du fye mulen, na mulen sa, na tmabo i dad fule.

19Dad flanekgu, ku nun di gamu gasyat di kaglut
Tnalu Dwata, na i demen to mebe kenen samfulé
di kaglut, 20 fye gadéyu, i to fasfulé i demen to
gamsala di kaglut, falwaan i to én di fati landeé
gusenan, na nlifet Dwata i dee salaan.

